7 Enero 2007

MS. VILMA LABRADOR

Acting Chair

National Commission for Culture and the Arts

Luna St., NCCA Building

Intramuros, Manila

Mahal na Acting Chair Labrador,

Sa ngalan ng NCLT  Execon 2007-2010, nais kong iparating ang aming mabilisang sagot sa natanggap kong kopya ng petisyon na may pamagat na ”Petition to declare as null and void the 10 December 2007 NCLT elections,” may petsang 27 Disyembre 2007 at natanggap ni G. Virgilio S. Almario noong 29 Disyembre 2007 mula sa abogado ni G. Nolasco sa pamamagitan ng LBC.

Bilang sagot sa “Brief Statements of the Facts of the Case,” nais naman naming ipabasa ang aming “Election Dispute in the National Committee on Language and Translation (NCLT) of the National Commission on Culture and the Arts (NCCA)” bilang Annex A. Kaugnay din nito, nais naming idiin na nagbabago nang malaki ang sanhi ng protesta ni G. Nolasco, magmula sa kaniyang liham na may petsang 6 Disyembre hanggang sa bagong petisyon ng kaniyang abogado. Ibig din naming linawin na iba ang aming narinig na deadline hinggil sa pagpapalitan ng petisyon. Nakasaad ang aming interpretasyon sa 17 December meeting na pinamunuan ninyo at nasa dulo ng pahina 3, at umpisa ng pahina 4 ng Annex  A.

Inuulit namin at iginigiit na walang nilabag na anumang tuntunin ang NCLT hinggil sa ipinalabas na NCCA Election procedures, Annex B, mula sa Step A-Application Guideline at hanggang Step C-Election Proper.

Ang idinagdag na reklamo ni G. Nolasco hinggil sa “interlocking affiliates” ng mga indibidwal at institusyonal na kasapi ay hindi nasasakop ng anumang tuntunin ng NCCA at higit na bunga ng personal na intensiyon ni G. Nolasco na paghinalaan ang reputasyon ng mga kasalukuyang kasapi ng NCLT.

Halimbawa, ang  kaniyang saliksik tungkol sa mga indibidwal na kasapi ng iba’t ibang organisasyon at/o lalo na’y mga taga-U.P. 

Sinagot na ito noon pa sa liham ni G. Almario, may petsang 15 Disyembre 2007 (Annex C) at ipinaliwanag niya sa pahina 3  na “Ang totoo, bukod sa masa ng mga guro sa Filipino ay totoong maliit lamang ang aktibong bilang ng tao at samahan sa wika at pagsasalin. Ikinararangal kong sabihin na nasa lupon ngayon ng NCLT ang mayorya ng mga ito. Totoo, magkakakilala at magkakaibigan sila, dahil na rin sa pangyayaring may magkakatulad silang misyon at sila ang aktibong mga alagad ng wika at pagsasalin. Ginagawa nila ang ginagawa nang walang gantimpala, at dahil doon ay sila ang kinikilalang lider ng mga guro at tagasalin. Sila rin ang nag-iisip kung paano palulusugin at palalaganapin ang Wikang Pambansa at ang pambansang pagsasalin. Sila ang naiimbitahang lecturer sa mga seminar kung hindi man sila ang namamahala ng mga seminar.” Sinusugan ang bagay na ito ng mga sulat ni G. Coroza, may mga petsang 28 Disyembre 2007 (Annex D) at 4 Enero 2008 (Annex E) . Isa sa mga punto ni G. Coroza ang pangyayaring may iba’t ibang katangian ang mga organisasyong tulad ng SANGFIL, SALIN, WIKA, at FIT. At dahil kinikilalang alagad ng wika ang mga tulad nina Virgilio S. Almario, Galileo Zafra, Michael  Coroza, Jovy Peregrino, Romulo P. Baquiran, Jr., Teresita Fortunato, at Jun Balde ay nangyayaring maimbitahan silang miyembro o mahalal na pinuno sa mga nabanggit na organisasyon.

Hinggil naman sa paratang na binali ng NCLT ang sariling tuntunin upang mapaboran ang mga kaalyadong organisasyon at ideskalipika ang ibang hindi kaalyado. 

Ibinigay na halimbawa ni G. Nolasco ng pagbali sa tuntunin ang WIKA na dapat aniyang deskalipikado dahil wala pa itong 1 ½ taon ng pag-iral bilang rehistradong organisasyon sa SEC. Ibinigay rin niya ang kaso ni Jun Balde na hindi maaaring maging indibidwal na kasapi dahil wala pang MA. Salungat sa kaniyang pahayag, si G. Nolasco ang pumipilipit sa tuntunin ng NCLT. Sa tuntunin hinggil sa organisasyon, nakasaad ang mga sumusunod: 

3. The institution/organization should be in existence for at least 1 ½ years; 

4. The organization must be registered with the Securities and Exchange Commission (SEC).

Malinaw na may dalawang magkahiwalay na tuntunin hinggil sa (a) pag-iral ng organisasyon at (b) pagiging rehistrado nito sa SEC. Hindi magkaugnay ang dalawa. Sa gayon, maaaring kailan lamang nairehistro sa SEC ang WIKA, Inc. ngunit umiiral na ito bilang organisasyon sa mahigit 1 ½ taon. Kalakip nito ang sulat ni G. Jovy Peregrino, may petsang 4 Enero 2008 (Annex F) na nagpapatunay na bilang unang pangulo ng WIKA ay binuo na ito noong 2004 dahil sa isang espesipikong layunin. 

Ikalawa, sa kaso naman ni G. Jun Balde, hindi naiintindihan ni G. Nolasco na ang mga tuntunin sa mga indibidwal na kasapi ay may iba’t ibang pinag-uukulang uri ng expertise kaya may tuntunin na aplikado para sa language teacher, may tuntunin para sa mananaliksik, at may tuntunin para sa tagasalin. Hindi nakuha ni G. Nolasco ang espiritu nito kaya ipinipilit niya kay Jun Balde ang tuntunin para sa language teacher. Para maliwanagan pa sa bagay na ito, basahin ang sulat ni Jun Balde na may petsang 3 Enero 2008 (Annex G).

Kaugnay ng lahat ng ito, nais naming idiin na ang mga tuntunin sa pagsapi ay ginawa ng NCLT kaya ang NCLT  ang may pribilehiyadong karapatan sa interpretasyon at aplikasyon ng mga naturang tuntunin. Higit na alam ng NCLT ang espiritu ng ginawa nilang tuntunin; samantala ibig baliin ni G. Nolasco ang naturang espiritu upang isunod sa kaniyang layuning makialam sa gawain ng NCLT.

Hinggil naman sa akusasyong binali ng NCLT ang sariling tuntunin para ideskalipika ang mga hindi kaalyadong samahan o indibidwal. 

Halimbawa, ang kaso ng SOLFED. Kung nagtanong lamang nang mabuti sa PMD si G. Nolasco, malalaman niya na nadeskalipika ang SOLFED dahil hindi ito nagsumite ng mga kailangang dokumento ng NCCA at hindi dahil ito’y hindi kaalyadong organisasyon. Nais din naming banggitin na ang iba pang organisasyon na nagpadala ng aplikasyon ngunit hindi natanggap ay dahil din sa kulang na mga ipinadalang mga kailangang dokumento ng NCCA.

Hinggil sa “skirting.” 

Una, walang tuntunin laban dito. Ikalawa, hindi maaaring pagsabihan ng NCLT ang alinmang organisasyon kung sino ang ipapadala nitong kinatawan maliban marahil kung sa tingin ng NCLT ay may kaduda-dudang katauhan ang nasabing kinatawan. Hindi rin mapagsasabihan ng NCLT ang sinumang opisyal ng organisasyon na nais sumapi  bilang indibidwal. Diskarte niya iyon. Ang ibig sabihin, inilalagay ng naturang opisyal ang kaniyang sarili sa panganib na matanggap o hindi matanggap bilang indibidwal na kasapi. Kung matanggap, inilalagay muli ng naturang opisyal ang sarili sa panganib na hindi maihalal sa NCLT Execon. Ito ang sagot sa pagtataka ni G. Nolasco kung bakit pinili ni G. Baquiran na maging indibidwal na kasapi at ipinadala si G. Nicolas bilang kinatawan ng FIT. Natanggap si G. Baquiran bilang indibidwal na kasapi dahil totoong iginagalang na tagasalin. Samantalang ang FIT ay nanatiling kasaping organisasyon dahil may matagal na itong mahusay na track record sa NCCA. Dapat ding pansinin na, natanggap man ang FIT  at si G. Baquiran, kapuwa natalo ang dalawa sa halalan. Ganito rin ang masasabi sa kaso ni Dr. Fortunato at ng kaniyang organisasyong PSLF. 

Hinggil sa kaso ng mga indibidwal na naging kinatawan ng organisasyon/institusyon. 

May patakaran ang nakaraang NCLT Execon na higit na bigyang pagkakataon ang pagsapi ng mga organisasyon kaysa mga indibidwal. Sa gayon, hangga’t maaari ang mga indibidwal na puwedeng kumatawan sa isang organisasyon o institusyon ay binibigyan ng pagkakataong maging gayon. Ito ang nangyari kay Prop. Imelda de Castro at Aurora Batnag na kapuwa nag-aplay bilang indibidwal ngunit pinayuhang maging kinatawan ng kanilang mga organisasyon/institusyon. Si Prop. de Castro ay kumuha ng sulat mula kay Dekano Armando de Jesus ng Faculty of Arts and Letters ng UST upang maging awtorisadong kinatawan ng nasabing institusyon. Naging kinatawan si Prop. Batnag ng SALIN na siya ang kasalukuyang pangulo.

Hinggil sa petisyong dapat mangibabaw ang prinsipyo ng representasyon ng iba’t ibang etnolingguwistikong grupo, ayon sa Section 56.1 Rule X ng IRR. 

Malinaw sa naturang tadhana na nais ng NCCA ang bagay na ito at “ginaganyak” (encourage) ang mga Pambansang Lupon na isaalang-alang ito sa pagkuha ng mga kasapi upang magkaroon ng pantay na representasyon ang mga rehiyon. Tandaan, nakasaad lamang na “ginaganyak”  at hindi iniuutos ng naturang tadhana ang sapilitang pagkuha ng mga kasapi mula sa iba’t ibang rehiyon at pangkating etnolingguwistiko. Ang demokratikong prinsipyong ito ang sinusunod ng NCLT, una sa pamamagitan ng pagbubukas ng aplikasyon sa lahat ng sinumang interesado at kalipikado. Marami nga lamang ang limitasyon para matupad ang simulaing ito, mga limitasyong hindi kasalanan ng NCLT, bagkus bunga ng mga dahilang heograpiko at pampinansiya. 

Sa gayon, hindi maaaring gamitin ang naturang argumento, tulad ng pagkakagamit nito sa petisyon ni G. Nolasco, upang paratangan ng paglabag ang NCLT. Ang pagiging dominante ng mga Tagalog at taga-U.P. sa kasalukuyang kasapian ng NCLT ay hindi bunga ng masamang intensiyon sa panig ng mga naturang kasapi, bagkus bunga ng pangyayaring hindi nag-aplay ang maraming interesado at kalipikado sa ibang rehiyon gaya ng ipinahayag na sa liham ni G. Zafra, na may petsang 7 Disyembre 2007 (Annex H.)

Sa katunayan, kailangan pa ng espesyal na paghimok kay Prop. Purificacion de Lima upang ipagpatuloy niya ang pag-upo bilang kinatawan ng Cordillera Studies Center. Kung hindi, mawawalan pa ng isang kinatawan mula sa rehiyong hindi Tagalog.  Kahina-hinayang lamang na hindi ito magawa ng NCLT sa ibang indibidwal o organisasyon na maaaring interesado o kalipikado ngunit hindi pa kilala ng Lupon. Ang bagay na ito sa gayon ay maaaring pagtuunan  ng higit pang kampanyang pang-network ng NCCA sa darating na panahon.

Alam naming malaking panahon ang naaksaya dahil matagal bago naaprobahan ang IRR ng NCCA at bago naidaos ang mga eleksiyon ng mga pambansang lupon at subkomisyon. Malaking panahon ang nasasayang muli ngayon dahil sa panghihimasok ni G. Nolasco sa gawaing hindi naman niya dapat nasasakop. Marahil higit sa ano pa mang gawain, pangunahing dapat harapin ni G. Nolasco ang trabaho bilang Acting Chair ng KWF. Samantala, higit na makabubuti sa NCLT at sa NCCA na idaos agad ang eleksiyon sa SCD. Tigilan ang politika. Maraming dapat gawin para maisulong ang pambansang sining at kultura ng Filipino.

Lubos na sumasainyo,

CORAZON LALU-SANTOS

Kalihim

National Committee on Language and Translation, 2008-2009

